
Shri Rukmini Stavanam

ಶ್ರೀರುಕ್ಮಿಣೀಸ್ತವನಂ

ಓಂ ಶ್ರೀ .

ಶ್ರೀಶಂಕರ .

ಲಕ್ಷ್ಮೀ ಸ್ವಯಂವರಹೃತಾಂ ಹರಿಲಗ್ನಚಿತ್ತಾಂ
ಸೌದರ್ಯಸುಂದರಕರೀ ಕರುಣಾಮೃತಾಬ್ಧಿಂ .

ವಿಭ್ರತ್ಸುಧಾಕರಕರಾಧಿಕಾಂತಕಾಂತಿಂ
ಶ್ರೀರುಕ್ಮಿಣೀಂ ಸ್ವಜನ ಕಲ್ಪಲತಾಂ ನಮಾಮಿ .. 1..

ಯತ್ಪಾದಪಂಕಜರಜಃ ಕಣ ಪಾವಿತಾಂಗಃ
ಪಾಪೋಽಪಿ ಶರ್ಮ ಲಭತೇ ವೃಜಿನಾದ್ವಿಮುಕ್ತಃ .
ರಾಜೇಶ್ವರೀ ಕುಟಿಲಕುಂತಲಶೋಭಿತಾಂ ತಾಂ
ಶ್ರೀರುಕ್ಮಿಣೀಂ ಸ್ವಜನ ಕಲ್ಪಲತಾಂ ನಮಾಮಿ .. 2..

ಯತ್ಸಂಪ್ರಸಾದಮಧುರಕ್ಷಣದೃಷ್ಟಿಪಾತೋ
ರಂಕಂ ಕರೋತಿ ಧನದೇನ ಸಮಂ ಸಮೃದ್ಧಂ .

ತಾಂ ಸರ್ವಮಂಗಲಕರೀ ವರದಾಂ ವರೇಣ್ಯಾಂ
ಶ್ರೀರುಕ್ಮಿಣೀಂ ಸ್ವಜನ ಕಲ್ಪಲತಾಂ ನಮಾಮಿ .. 3..

ಪೀತಾಂಬರಾಂ ಕನಕಮೌಕ್ತಿಕದೀಪ್ತಕಾಂಚೀಂ
ತಾಟಂಕಕುಂಡಲಪರಿಷ್ಕೃತಕರ್ಣಪಾಲೀಂ .

ಕಾಶ್ಮೀರಜನ್ಮತಿಲಕಾಂಕಿತಭವ್ಯಭಾಲಾಂ
ಶ್ರೀರುಕ್ಮಿಣೀಂ ಸ್ವಜನ ಕಲ್ಪಲತಾಂ ನಮಾಮಿ .. 4..

ನಾರಾಯಣೀಂ ಕರಸರೋಜಧೃತಾಣುಮಧ್ಯಾಂ
ವಾತ್ಸಲ್ಯಕುಂಭಲಲಿತೋತ್ತಮರತ್ನಹಾರಾಂ .

ಸಿಂಜತ್ಸುವರ್ಣಮಣಿನೂಪುರಮಂಡಿತಾಂಘ್ರಿಂ
ಶ್ರೀರುಕ್ಮಿಣೀಂ ಸ್ವಜನ ಕಲ್ಪಲತಾಂ ನಮಾಮಿ .. 5..

ಉತ್ಫುಲ್ಲಪದ್ಮದಲಚಾರುವಿಲೋಲನೇತ್ರಾಂ
ಸೌಭಾಗ್ಯದಾನನಿಪುಣಾಂ ಸುಮುಖೀಂ ಪ್ರಸನ್ನಾಂ .

ದೇವಾಧಿದೇವಗಣಪೂಜಿತಪಾದಪದ್ಮಾಂ
ಶ್ರೀರುಕ್ಮಿಣೀಂ ಸ್ವಜನ ಕಲ್ಪಲತಾಂ ನಮಾಮಿ .. 6..

ಶ್ರೀರುಕ್ಮಿಣೀಸ್ತವನಂ

ಯಾಂ ಶಾರದೇತಿ ಕವಯೋ ಗಿರಿಜೇತಿ ಶೈವಾಃ
ವೇದಾಂತಿನೋ ಪರಶಿವಾಂ ಪ್ರಕೃತಿಂ ವದಂತಿ .

ತಾಂ ಸರ್ವಲೋಕಜನನೀಂ ಪರಮಾಂ ದಯಾಲುಂ
ಶ್ರೀರುಕ್ಮಿಣೀಂ ಸ್ವಜನ ಕಲ್ಪಲತಾಂ ನಮಾಮಿ .. 7..

ಶ್ರೀಪಾಂಡುರಂಗಮಹಿಷೀಂ ದುರಿತಾಪಹತ್ರಂ
ಸರ್ವಾರ್ಥದಾಂ ಸುಖಮಯೀಂ ಸುಮನೋಭಿರಾಮಾಂ .

ಭೀಮಾತಟೇ ನತಜನೋದ್ಧರಣಾಯ ದಕ್ಷಾಂ
ಶ್ರೀರುಕ್ಮಿಣೀಂ ಸ್ವಜನ ಕಲ್ಪಲತಾಂ ನಮಾಮಿ .. 8..

ಶ್ಲೋಕ (ಪೃಥ್ವೀ)
ವಿದರ್ಭನೃಪನಂದಿನೀ ಕಠಿಣವಿಷ್ಟರೋಪಸ್ಥಿತಾಂ
ಮುಕುಂದದಯಿತಾಂ ಶುಭಾಂ ಕನಕಭೂಷಣಾಲಂಕೃತಾಂ .

ಸ್ವಭಕ್ತಜನತಾರಿಣೀಂ ಕಲಿಮಲೌಘವಿಧ್ವಂಸಿನೀಂ
“ಅನಂತ”ವರದಾಯಿನೀಂ ಅವಿರತಂ ಭಜೇ ರುಕ್ಮಿಣೀಂ .. 9..

ಇತಿ ಸ್ವಾಮೀ ವರದಾನಂದಭಾರತೀವಿರಚಿತಂ ಶ್ರೀರುಕ್ಮಿಣೀಸ್ತವನಂ ಸಂಪೂರ್ಣಂ .

ಭಾವಾರ್ಚನಾ (ಪ್ರಾಚಾರ್ಯ ಅ.ದಾ.ಆಠವಲೇ)
https://www.santkavidasganu.org, https://www.youtube.com/@varad-vani1496

